
Landsstyret 

HER/ 

 

 

 

Inatsisartut suleriaasianni § 36, imm. 1-iat malillugu Naalakkersuisunut imaattunik 

apeqquteqassaanga: Aalisarnermut Piniarnarmullu Pisortaqarfiup nalunaarusiaa 

”Kalaallit Nunaanni raajarniarnermi nalunaarsorneqanngitsunik pisaqartarnerup 

aningaasarsiornikkut nalilerneqarnera” malillugu innuttaasunik kukkusumik 

paasissutissiisoqarsinnaasimanera pillugu apeqqut. 

 

 

22. september 2005 naalakkersuisut siulittaasuata nalunaarusiap ”Kalaallit Nunaanni 

raajarniarnermi nalunaarsorneqanngitsunik pisaqartarnerup aningaasarsiornikkut 

nalilerneqarnera” assilinera nassiussuuppaa, Aalisarnermut Piniarnermullu Pisortaqarfik 

sinnerlugu siunnersuisartut Sommer & Ogmundsen-ikkut suliarisimasaat. Nalunaarusiami 

isummerneqarpoq, piffissap sivisuup ingerlanerani ingerlatsinermi oqartussat 

akuliuffigisimanngisaannik isertortumik aalisartoqarpallaarsimasoq. Isummerneqarportaaq 

maanna ingerlatsineq tutsuiginanngitsoq raajanillu aalisarpallaarnermik 

ingalassimaartitsisinnaanngitsut. Aalisarpallaarneq unitsinneqanngippat ilimanarluarpoq 

Kalaallit Nunaata imminut napatittumik aningaasarsiulernissaanut tunngaviit siunissami 

ungasippallaanngitsumi annertuumik ajoquserneqassasoq. Taamaammat raajarniarnermi 

malittarisassat nutarterneqarnissaat siunnersuisartut inassutigaat. 

 

Nassuiaat ullulerneqarsimavoq april 2005. 

 

Sermitsiaq Inuussutit 10. juni 2005 allaaserisaqarpoq qulequtalimmik ”Aalisarnermik 

nakkutilliineq ministerinit misissorneqartoq”. Ataaniittoq allaaserisamit issuaaneruvoq: 

 

”Avataasiorluni aalisarnermik nakkutilliineq Kalaallit Nunaata iluarisimaarpaa. Sapaatit 

akunnerisa kingulianni nunat avannarliit aalisarnermut ministeriisa Savalimmiuni 

ataatsimiinneranni unioqqutitsilluni aalisarneq pillugu oqalliserineqarmat aalisarnermut 

naalakkersuisut Rasmus Frederiksenip erseqqissarpaa. Rusland aamma Norge Kalaallit 

Nunaannut naleqqiullutik unioqqutitsilluni aalisarfiunerupput. Kalaallit Nunaata imartaanni 

unioqqutitsilluni aamma aalisartoqartarpoq, qujanartumilli killeqartumik, Rasmus Frederiksen 

Sermitsiaq Inuussutinut oqarpoq.” 

 

Allaaserisami aamma nalunaarutigineqarpoq, aalisarnermik nakkutilliisoqarneq 1988-imi 

aallartimmalli nakkutilliisut affangajammik ikilisimasut, imarpiullu annaani nunani allani 

Kalaallit Nunaannut akerliusumik kilisaatit pisaminnik tulaassigaangata nakkutilliisoqartartoq. 

 

”Nunat allat nakkutilliisarnertik aamma iluarisimaarpaat, oqarnittulli uagut aaqqiisimanerput 

aalajangiusimavarput”, taamani naalakkersuisuusoq oqarsimanera issuarnerqarpoq. 

Naalakkersuisunut ilaasortaasimasup Kalaallit Nunaata imartaani killeqartumik unioqqutitsilluni 

aalisartarnermik oqarnera Aalisarnermut Pisortaqarfiup aprilimi nalunaarusiaani isummernermut 

akerliulluinnarpoq. 

 

Upperiuminaatsippara taamani naalakkersuisuusup innuttaasut piaaralunik kukkusumik 

ilisimatinniarsimagai. Taamaattoqarsimappalli ilungersunartorujussuussaaq. Naalakkersuisunut 

ilaasortat akisussaaffii pillugit Inatsisartut inatsisaat malillugu naalakkersuisoq innuttaasunik 

uukapaatitsilluni paasissusitissanik nalunaaruteqarnini pinerluttulerinermi 

akisussaatinneqarsinnaavoq. Aamma tamanna naalakkersuisuusimasunut atuuppoq. 

Unioqqutitsineq aatsaat ukiut tallimat qaangiunnerini pisoqalisarpoq. 

 

Apeqqutip taassuma paasineqarnissaa kikkunnut tamanut soqutiginarpoq. Aamma Aalisarnermut 

Piniarnermullu Pisortaqarfimmi akisussaaqataasoqarsinnaanera eqqarsaatigalugu. 

 

Taamaammat ima apeqquteqaateqassalluni tunngavissaqarpoq: 

 

Nalunaarusiami pineqartumi isummerneq pillugu taamani naalakkersuisuusoq Rasmus 

Frederiksen qanga ilisimatinneqarpa? Naalakkersuisuusimasoq imaluunniit allaffeqarfia piffissap 

ilaani naalakkersuisup 10. juni 2005 Sermitsiaq Inuussutini issuarneqarnera 

naqqinniarsimanerpaat imaluunniit erseqqissarniarsimanerpaat? 

Naalakkersuisuusimasoq nunani avannarlerni imaluunniit avannarlerni killerni 

naalakkersuisooqatiminut imaluunniit Vestnordisk Råd-imut assingusunik 

oqaaseqaateqarsimava? 

 

Akissuteqaati kingusinnerpaamik 13. oktober 2005 nassiuteqquneqarpoq. 

 

Inussiarnersumik inuulluaqqusillunga 

 

 

 

Inatsisartunut ilaasortaq Per Skaaning, Demokraatit 

 

 

  

 


